
REPUBLIKA E SHQIPËRISË

Komisioni i Mbrojtjes sË konsumatorËve


Vendim

     Nr.70, datë 24.04.2018
Komisioni i Mbrojtjes së Konsumatorëve me pjesëmarrjen e:

· Znj. Klotilda Neziri
Kryetare
· Znj. Joniada Zaimaj
Anëtare

· Znj. Alma Balliu

Anëtare
· Z. Aurel Lamçe                 Anëtar
në mbledhjen e tij të datës 24.04.2018, vazhdoi shqyrtimin e ankesës së paraqitur nga Zyra Avokatore Boga & Associates, përfaqësuese e Shoqërisë New Bakery OOD (pala ankuese) kundrejt Prodhuesit Ital Food JSC, me seli në Shumen në Bullgari dhe Shoqërisë E.T.shpk, shpërndarës në Shqipëri, i produkteve “Bruschette Maretti”. 

vëren se:

Pranë Komisionit të Mbrojtjes së Konsumatorëve është depozituar ankesa e Zyrës Avokatore Boga & Associates, përfaqësuese e Shoqërisë New Bakery OOD, me referencë 230/088, datë 02.02.2018, administruar nga KMK me nr. 10 prot., datë 06.02.2018.  
Ankesa konsiston në pretendimin për ushtrim të praktikës të padrejtë tregtare, në publicitetin “Maretti don’t miss”, si dhe në etiketimin e produkteve “Bruschette Maretti”. Produkti u promovua në tregun shqiptar nëpërmjet publicitetit “Maretti don’t miss” në disa media audiovizive. Nëpërmjet këtij publiciteti tek konsumatorët përcillet perceptimi i origjinës italiane të produktit dhe asnjë përcaktim mbi origjinën bullgare të produktit dhe/ose reklamës.
Gjithashtu, pretendohet se, në paketimin e produktit vendosja e emrit të markës “Ital food” sjell perceptimin si ushqim italian, vendosja e disa përbërësve/ingredientëve në italisht dhe anglisht, si dhe shkronjat me madhësi të vogël në paketim, përbëjnë informacion të pamjaftueshëm për konsumatorët. Kjo praktikë bie në kundërshtim me kërkesat e Ligjit nr. 9902, datë  17.04.2008 “Për mbrojtjen e konsumatorëve”, i ndryshuar.
Komisioni mori në shqyrtim këtë çështje dhe në bazë të pikës 5 të nenit 52, të Ligjit 9902/2008 “Për mbrojtjen e konsumatorëve”, i ndryshuar, vendosi të nisë procedurën administrative, me qëllim verifikimin e pretendimeve të ankuesit. 

I

Lidhur me kompetencën e Komisionit të Mbrojtjes së Konsumatorit

Së pari, çështja objekt shqyrtimi, pavarësisht se është paraqitur nga një subjekt tregtar kundrejt një tjetër subjekti tregtar, konsiston në një marrëdhënie midis tregtarit dhe konsumatorëve dhe rrjedhimisht është brenda fushës së zbatimit të ligjit “Për mbrojtjen e konsumatorëve”, të ndryshuar dhe në kompetencë të Komisionit të Mbrojtjes së Konsumatorëve.

Së dyti,  reklama e publikuar për produktet “Bruschette Maretti”, përbën publicitet, në kuptim të pikës 11, neni 3 të ligjit duke qenë se është një formë prezantimi për të promovuar furnizimin e produktit brenda territorit të Republikës së Shqipërisë, dhe rrjedhimisht përbën praktikë tregtare në kuptim të pikës 15, të nenit 3,
“11. “Publicitet” është çdo formë prezantimi për tregtinë, biznesin, zanatin ose profesionin, për të promovuar furnizimin e mallrave apo shërbimeve, përfshirë edhe të drejtat dhe detyrimet. 

15. “Praktikë tregtare” është çdo veprim, përjashtim, mënyrë sjelljeje ose përfaqësim, komunikim tregtar, përfshirë këtu publicitetin dhe tregtimin nga tregtari, që lidhet drejtpërdrejt me promovimin, shitjen apo furnizimin e një malli apo shërbimi te konsumatorët. 
Sa më sipër, Komisioni vlerëson se, praktika tregtare e ndjekur për promovimin e produkteve të prodhuara nga Shoqëria ItalFood JSC, me  shpërndarës në Shqipëri, Shoqërinë E.T.shpk,  hyn në fushën e zbatimit të ligjit për mbrojtjen e konsumatorëve dhe shqyrtimi i ankesës së lartpërmendur  është në kompetencë të Komisionit të Mbrojtjes së Konsumatorëve.

Bazuar në nenin 52, të ligjit nr. 9902/2008, i ndryshuar, si dhe në Vendimin e Këshillit të Ministrave nr.1444, datë 22.10.2008 “Për mënyrën e funksionimit e të pagesës së anëtarëve të Komisionit të Mbrojtjes së Konsumatorit, si dhe përcaktimin e procedurave të vlerësimit të shkeljeve”, pika 3, shkronja (a) parashikon se:

“3. Komisioni ka përgjegjësinë të shqyrtojë shkeljet e ligjit nr.9902, datë 17.4.2008, për:

a) praktikat e padrejta tregtare;
b) publicitetin e padrejte, çorientues dhe krahasues;”

Komisioni, për një vlerësim të plotë të çështjes, me shkresë nr. 10/2 Prot. KMK, datë 21.02.2018, e ka vënë në dijeni Shoqërinë E.T.shpk, për nisjen e procedurës administrative si dhe i ka kërkuar, një informacion të plotë, sqarues si dhe vënien në dispozicion të KMK, të çdo dokumentacioni që mund dispononin mbi praktikën.

Me shkresë nr. 29 Prot. KMK, datë 2.03.2018, Shoqëria E.T.SHPK dërgoi informacionin e kërkuar nga Komisioni, në të cilin theksohej se kjo shoqëri nuk kishte iniciuar, prodhuar apo zhvilluar asnjë aktivitet publiciteti apo fushatë reklamimi në asnjë media audiovizive në lidhje me produktin e referuar. Për produktin “Bruschetti Maretti”, shoqëria në fjalë është distributore/shpërndarëse e autorizuar për importin, shpërndarjen dhe shitjen me 
shumicë/pakicë të këtij produkti në territorin e Republikës së Shqipërisë. Në shkresë kjo shoqëri, ngre disa pretendime në lidhje me legjitimitetin e palës ankuese, pasi operon jashtë territorit të rsh, si dhe  pala nuk  mund të gëzojë cilësitë e “konsumatorit”, sipas parashikimeve të ligjit 9902/2008, i ndryshuar. 
Me shkresë nr. 10/1 Prot. KMK, datë 21.02.2018, Komisioni vuri në dijeni Ministrinë e Bujqësisë dhe Zhvillimit Rural, për këtë ankesë ku njëkohësisht i kërkoi qëndrimin zyrtar, nëse informacioni që përmban etiketa e produkteve “Bruschetti Maretti”, është në përputhje me aktet ligjore dhe nënligjore për produktet ushqimore. 

Me shkresën nr. 1724/7 Prot. MBZHR, datë 19.03.2018, administruar nga KMK, nr. 29/1 prot., datë 26.3.2018, dërgoi informacionin, në të cilin theksohej se: 

“Bazuar në legjislacionin për ushqimin, nenet 14, pika 1; 36, pikat 1 dhe 2 të ligjit 9863/2008 dhe nenit 13, pika 2 të VKM nr. 1344/2008, etiketimi i produkteve është konform kërkesave ligjore ”
II

Vlerësimi i praktikës tregtare
Në mbledhjen e datës 24.04.2018, Komisioni pasi u njoh me faktet dhe dokumentet e vëna në dispozicion nga palët, gjykon se, praktika tregtare e ndjekur për promovimin e produkteve të prodhuara nga Shoqëria ItalFood JSC, me shpërndarës në Shqipëri, Shoqërinë E.T.shpk:

I. Për sa i takon pretendimit për ushtrim të praktikës të padrejtë tregtare, në publicitetin “Maretti don’t miss”, në kuptim të nenit 14, pika 1, shkronja (b) të ligjit për mbrojtjen e konsumatorëve.
“ 1. Një praktikë tregtare është çorientuese kur përmban informacion të rremë dhe për rrjedhojë është e pavërtetë. Një praktikë tregtare është çorientuese edhe kur, në çfarëdo mënyre, përfshirë paraqitjen e përgjithshme, mashtron apo ka mundësi të mashtrojë konsumatorin mesatar, duke e bërë ose ka mundësi ta bëjë atë, të marrë një vendim, të cilin, në të kundërt, nuk do ta kishte marrë, edhe kur informacioni është bazuar në fakte të vërteta për një ose më shumë prej elementeve të mëposhtme: 

b) karakteristikat kryesore të mallit, siç janë disponueshmëria, dobishmëria, rreziqet, aplikimi, përbërja, pajisjet shtesë, asistenca pas shitjes për konsumatorin dhe trajtimi i ankesave, metoda dhe data e prodhimit ose e dorëzimit, përshtatja me destinacionin, përdorimi, sasia, specifikimi, origjina gjeografike ose tregtare apo rezultatet e pritshme nga përdorimi i tij, ose rezultatet apo hollësitë materiale të testeve ose kontrolleve të kryera mbi mallin”
Komisioni çmon se, transmetimi i kësaj reklame, në tërësinë e saj, i jep konsumatorit përshtypjen se atij i ofrohet një produkt, jo vetëm i stilit italian, por edhe si prodhim italian, duke mos dhënë asnjë informacion apo element, që mund të përcaktonte qartë origjinën gjeografike dhe tregtare të produktit. Për më tepër, reklama dhe kombinimi i të gjithë 
elementëve të saj që referojnë në përdorimin e gjuhës italiane nga personazhe italiane, stilit, kulturës, përforcojnë përshtypjen e konsumatorit mesatar se ka të bëjë me një produkt të importuar italian.
Publiciteti ka gjasa të mashtrojë një konsumator mesatar, lidhur me karakteristikat e mallit, sikundër janë origjina gjeografike ose tregtare, dhe do e shtynin atë të merrte një vendim, të cilin, në rast se do të zotëronte të gjithë informacionin e plotë, të saktë, të vërtetë, nuk do ta kishte marrë. Në çështjen në shqyrtim, publiciteti nxit konsumatorin të blejë produktin “Maretti, duke patur përshtypjen se po blen një produkt italian, ndërkohë që ky produkt është një prodhim bullgar.
II. Për sa i takon pretendimit në lidhje me  paketimin e produktit që përmban informacion të pamjaftueshëm për konsumatorët, në kundërshtim me kërkesat e Ligjit nr. 9902, datë  178.04.2008 “Për mbrojtjen e konsumatorëve”, i ndryshuar. 
Në kuptim të  paragrafit të dytë të pikës 1 të nenit 52 të Ligjit 9902/2008, i ndryshuar: 
“Bëjnë përjashtim rastet kur ligje të veçanta përcaktojnë struktura të tjera përgjegjëse”
pikës 8, të VKM  nr. 1444/2008: 
“Komisioni mund të kërkojë mendimin e ekspertëve të fushës, në varësi të çështjes.”’
si dhe në baze të legjislacionit specifik për etiketimin e produkteve të ushqimit,
Komisioni arriti në konkluzionin se, në kushtet ku etiketimi i produkteve është konform kërkesave ligjore të etiketimit të produkteve ushqimore, atëherë informacioni i dhënë në të, do të konsiderohet i mjaftueshëm për konsumatorin, duke mos përbërë praktikë çorientuese, dhe si rrjedhoje praktikë të padrejte tregtare. 
Për sa më lart, Komisioni vlerëson se, vetëm praktika tregtare e ndjekur për promovimin e produktit në tregun shqiptar, nëpërmjet publicitetit “Maretti don’t miss”, është e padrejtë. 
PËR KËTO ARSYE:
Komisioni i Mbrojtjes së Konsumatorëve, mbështetur në nenin 13, pika 1, nenit 14, pika 1, shkronja (c);  nenit 52 dhe nenin 55, të Ligjit nr. 9902, date 17.04.2008 “Për mbrojtjen e konsumatorëve”, i ndryshuar, si dhe të VKM nr. 1444, datë 22.10.2008 “Për mënyrën e funksionimit e te pagesës se anëtarëve te komisionit te mbrojtjes se konsumatorëve, si dhe përcaktimin e procedurave te vlerësimit te shkeljeve”,
VENDOSI:

1. Të ndalohet  menjëherë shkelja, duke e ndaluar transmetimin e publicitetit, në formën e tij të deritanishme, në të gjitha mjetet e komunikimit (televizion, internet, radio, shtyp i shkruar, etj.) 
2. Të sigurohet për konsumatorët, informacion i qartë e i  kuptueshëm për të gjitha elementët që përbëjnë publicitetin për promovimin e produktit “Bruschette Maretti” .
3. Shoqëria E.T.shpk, shpërndarës në Shqipëri, i produkteve “Bruschette Maretti”  Prodhuesit Ital Food JSC, me seli në Shumen, Bullgari, të marrë të gjitha masat për njoftimin e  Prodhuesit në lidhje me pikat 1 dhe 2 të këtij Vendimi.  
4. Shoqëria E.T.shpk, të njoftojë Komisionin e Mbrojtjes së Konsumatorëve, për zbatimin e këtij vendimi, brenda 15 ditëve nga marrja e njoftimit të këtij Vendimi.

5. Publikimin e këtij vendimi në faqen zyrtare të Komisionit të Mbrojtjes së Konsumatorëve.

Kundër Vendimit të Komisionit të Mbrojtjes së Konsumatorit keni të drejtë të ankoheni në Gjykatë brenda 30 ditëve nga data e marrjes dijeni për vendimin.
kryetar I KOMISIONIT
Klotilda neziri

